MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 77


L-Erbgħa, 29 ta’ Ottubru, 2025

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.18 p.m. 

L-Onor. Darren Carabott, President tal-Kumitat, ippresieda.

PREŻENTI

L-Onor. Ramona Attard, l-Onor. Graham Bencini, l-Onor. Alex Muscat, l-Onor. Amanda Spiteri Grech, l-Onor. David Agius (sostitut tal-Onor. Mario de Marco), u l-Onor. Naomi Cachia (sostituta tal-Onor. Glenn Bedingfield, Segretarju Parlamentari għall-Indafa Pubblika), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 76, li saret fit-22 ta’ Ottubru 2025, ġew ikkonfermati.

KORRISPONDENZA 

Iċ-Chairman informa lill-Kumitat li kien irċieva din il-korrispondenza:

Email, datata 29 ta’ Ottubru 2025, mibgħuta lill-Kumitat mill-Ministeru għal Għawdex u l-Ippjanar, (Dok. 226) fejn fiha ntqal li l-informazzjoni mogħtija minnhom fl-email mibgħuta fit-30 ta’ Settembru 2025, kienet waħda kummerċjalment sensittiva.  Fuq suġġeriment taċ-Chairman il-Kumitat qabel li jerġa’ jibgħat jitlob lill-istess Ministeru jindika liema parti tal-email kienet kunfidenzjali.

Email, datata 29 ta’ Ottubru 2025, mibgħuta mill-Onor. Alex Muscat lill-Awditur Ġenerali (Dok. 227), fejn fiha talab li jiġu miżjuda xi punti oħra mat-termini ta’ riferenza dwar “Allegazzjoni ta’ frodi u ġestjoni ħażina tal-Aġenżija Identità”, mibgħuta mill-istess Awditur Ġenerali fil-21 ta’ Ottubru 2025. Il-Kumitat qabel li din il-korrispondenza tiġi diskussa f’laqgħa oħra minħabba li kemm l-Awditur Ġenerali, kif ukoll id-Deputat Awditur Ġenerali ma kenux preżenti għax kienu msefrin fuq xogħol relatat mal-Uffiċċju tagħhom.

Iċ-Chairman fakkar ukoll fir-Ruling tal-Ispeaker li ngħata fis-Seduta 393 tas-27 ta’ Ottubru, dwar informazzjoni li l-Kumitat kien talab mingħand il-Malta Film Commission (Dok. 228).  Huwa ppropona li l-Kumitat jerġa’ jibgħat għas-Sur Johann Grech, il-Kummissarju tal-Films, sabiex jagħti l-informazzjoni mitluba. 

Il-Membri tan-naħa tal-Gvern ivverbalizzaw ir-raġunijiet li għalihom ma kenux qed jaqblu ma’ din il-proposta.

Iċ-Chairman, għan-nom tal-Membri tal-Oppożizzjoni, ivverbalizza r-raġunijiet li għalihom kien għamel dik il-proposta, u ta wkoll ir-reazzjoni tiegħu għall-oġġezzjonijiet ivverbalizzati mill-Membri tal-Gvern.

Iċ-Chairman imbagħad għadda sabiex ipoġġi għall-votazzjoni il-mistoqsija dwar jekk kellhiex issir it-talba mill-ġdid lill-Malta Film Commission, sabiex tinġieb l-informazzjoni dwar is-€7.2 miljun li ntnefqu min-naħa tal-Kummissjoni, u sabiex jingħataw id-dati tal-ħlas, il-konsiderazzjoni, lil min tħallsu l-flus, u kopja tal-invoices.  Il-Kumitat ivvota hekk:

Kontra 					Favur
Onor.						Onor.

Attard Ramona					Agius David
Cachia Naomi					Bencini Graham				
Muscat Alex					Carabott Darren
Spiteri Grech Amanda

Il-proposta m’għaddietx.

Il-Kumitat qabel li għaldaqstant “L-eżami tar-rapport tal-Awditur Ġenerali “Evaluating the role of the Malta Film Commission in Promoting the Maltese Film Industry”, kif ukoll tal-kontijiet tal-awtoritajiet statutorji, inkluż organizzazzjonijiet parastatali, li jaqgħu taħt il-Ministeru għat-Turiżmu u l-Ministeru għal Għawdex għas-snin 2020, 2021, 2022, 2023 u 2024”, kien qed jiġi kkunsidrat bħala magħluq.

KONTINWAZZJONI TAD-DISKUSSJONI DWAR IR-RAPPORT TAL-AWDITUR ĠENERALI MAĦRUĠ F’MEJJU 2022 MINISTRY FOR FINANCE AND EMPLOYMENT: AN ANALYSIS ON REVENUE COLLECTION FINANCIAL YEAR 2020 (Dok. 215)

Il-Kumitat irriżuma d-diskussjoni mit-22 ta’ Ottubru 2025.

Il-Ministru għall-Finanzi, l-Onor. Clyde Caruana, ġie mistieden jieħu sehem fid-diskussjoni.

Fl-3.51 p.m. id-diskussjoni dwar dan ir-rapport kienet konkluża.

Il-Kumitat qabel li din kienet l-aħħar laqgħa dwar dan is-suġġett.  Fuq suġġeriment taċ-Chairman il-Kumitat qabel ukoll li jiltaqa’, b’mod informali, fi żmien 15-il ġurnata sabiex il-Membri tal-Oppożizzjoni jkunu jistgħu jikkomunikaw l-għażla tagħhom tas-suġġett li jmiss jiġi diskuss u jiġu mgħoddija l-listi tax-xhieda. 

Fl-3.53 p.m. il-Kumitat aġġorna. 


						ANNA BRINCAT
						SKRIVANA TAL-KUMITAT

KONFERMATI

